
Annotatsiya: Ushbu maqolada boshlang’ich sinf ona tili va o‘qish savodxonligi darslarida 
o‘qitishning zamonaviy texnalogiyalaridan foydalanish usullari va amaliy shart sharoitlari 
keng tahlil qilingan. Shuningdek hozirgi kunda ta’lim jarayonida interfaol metodlar va 
axborot texnologiyalarini o‘quv jarayonida qo‘llashga bo‘lgan qiziqish kundan-kunga ortib 
bormoqda.Maqolada mana shu masalalar yoritilgan.

Аннотация: В данной статье подробно проанализированы методы и практические 
предпосылки использования современных технологий обучения на уроках родного 
языка и грамотности чтения в начальной школе. Также в настоящее время с каждым 
днем растет интерес к применению интерактивных методов и информационных 
технологий в образовательном процессе. Вот эти вопросы освещены в статье.

Bugungi kunda yurtimizda amalga oshirilayotgan islohotlar, birinchi navbatda, ta’lim 
sohasiga sezilarli o‘zgarishlar, yangiliklar va o‘qitishning innovatsion texnologiyalarini olib 
kirish imkoniyatini yaratdi. Bunday yangiliklarning o‘quv jarayoniga kirib kelishi uning 
mazmunini ham boyitishni taqozo qilmoqda. 2019-yilning 29-aprel kuni Prezidentimiz 
Shavkat Mirziyoev «O‘zbekiston Respublikasi Xalq ta’limi tizimini 2030-yilgacha 
rivojlantirish konsepsiyasini tasdiqlash to‘g‘risida»gi Farmonni imzoladi. Mazkur 
konsepsiya keltirilgan xalq ta’limi tizimini rivojlantirishning quyidagi yo‘nalishlari bugungi 
kunda dolzarbdir:

O‘zbekiston Respublikasining 2030-yilga kelib PISA (The Programme for International 
Student Assessment) Xalqaro miqyosda o‘quvchilarni baholash dasturi reytingi bo‘yicha 
jahonning birinchi 30 ta ilg‘or mamlakati qatoriga kirishiga erishish;

 uzluksiz ta’lim tizimi mazmunini sifat jihatidan yangilash, shuningdek professional 
kadrlarni tayyorlash, qayta tayyorlash va malakasini oshirish;

 o‘qitish metodikasini takomillashtirish, ta’lim-tarbiya jarayoniga individuallashtirish 
tamoyillarini bosqichma-bosqich tatbiq etish;

 xalq ta’limi sohasiga zamonaviy axborot-kommunikatsiya texnologiyalari va 
innovatsion loyihalarni joriy etish;

 xalq ta’limi muassasalarining moddiy-texnika bazasini mustahkamlash va budjetdan 

mablag‘ bilan ta’minlashning samaradorligini oshirish;
 yoshlarni tarbiyalash va ularning bandligini ta’minlashda maktabdan tashqari 

ta’limning zamonaviy usullari va yo‘nalishlarini joriy etish;
 yoshlar ta’lim-tarbiyasi uchun qo‘shimcha sharoitlar yaratishga qaratilgan kompleks 

chora-tadbirlarni o‘z ichiga olgan beshta tashabbusni amaliyotga tatbiq etish xalq ta’limi 
tizimida faoliyat ko‘rsatishning jozibadorligini oshirish maqsadida umumiy o‘rta ta’lim 
muassasalari xodimlarining mehnatiga haq to‘lash, moddiy rag‘batlantirish va ijtimoiy 
himoya qilish darajasini bosqichma-bosqich oshirib borish.

Farmonga ko‘ra, konsepsiya tegishli davrga mo‘ljallangan maqsadli parametrlar 
va yo‘nalishlardan kelib chiqib, har yili alohida tasdiqlanadigan “Yo‘l xarita”si orqali 
bosqichma-bosqich amalga oshiriladi.

Ta’kidlash joizki ta’lim o‘qituvchi va o‘quvchilarning hamkorlikdagi faoliyati bo‘lib, shu 
jarayonda shaxsning taraqqiyoti, uning ma’lumoti va tarbiyasi ham amalga oshadi. Darslarda 
o‘qituvchi o‘z bilimi, ko‘nikma va malakalarini mashg‘ulotlar vositasida o‘quvchilarga 
yetkazadi, o‘quvchilar esa uni o‘zlashtirib borishi natijasida undan foydalanish qobiliyatiga 
ega bo‘ladi. O‘rganish jarayonida o‘quvchilar o‘zlashtirishning turli ko‘rinishlaridan 
foydalanishadi, ya’ni o‘zlashtirilayotgan ma’lumotlarni qabul qilish, qayta ishlash hamda 
amaliyotga tatbiq etishda o‘ziga xos tafovutlarga tayanadi. Ta’lim jarayonida o‘qituvchi va 
o‘quvchilarlarning dars paytidagi hamkorligi, o‘quvchilarning mustaqil ishlashi, sinfdan 
tashqari ishlar shaklida ta’lim va tarbiya masalalari hal etiladi.

Ta’limning maqsadi jamiyat ehtiyojiga mos ravishda shakllanadi. Shunday ekan, ta’lim-
tarbiya maqsadi mos va mutanosib bo‘lishi kerak. Ilmiy adabiyotlarda ta’limning maqsadi 
imkoniyatlaridan to‘g‘ri, aniq, o‘rinli foydalanish ko‘nikma va malakalarini hosil qilish, 
mantiqiy-ijodiy tafakkurni rivojlantirish, kommunikativ savodxonlikni oshirish, milliy 
g‘oyani singdirish, sharqona tarbiyani shakllantirish, shaxsni ma’naviy boyitishdan iboratligi 
ta’kidlangan. Ta’limiy maqsad asosida o‘quvchilarda mustaqil fikrlash, og‘zaki va yozma 
savodxonlikni oshirish, mantiqiy tafakkurni rivojlantirish orqali ularning muloqot madaniyati 
takomillashtiriladi. Tarbiyaviy maqsad asosida esa ma’naviy, g‘oyaviy, nafosat tarbiyasi 
beriladi. Til o‘rganish jarayonida xalqning madaniy-axloqiy qadriyatlariga yaqinlashtirish 
imkoni paydo bo‘ladi.   

Ulug‘ donishmandlardan biri «... kelajak tashvishi bilan yashasang, farzandlaringga 
yaxshi bilim ber, o‘qit», degan ekan. Yurtimizda ta’lim-tarbiya tizimida amalga oshirilayotgan 
islohotlar haqiqiy ma’noda bir-ikki yillik yoki qisqa davrda samaraga erishishga qaratilgan 
ish emas, balki chin ma’noda bir necha yuz yillarga tatiydigan o‘zgarish bo‘ldi, desak xato 
bo‘lmaydi. 

Hozirgi kunda ta’lim jarayonida interfaol metodlar va axborot texnologiyalarini o‘quv 
jarayonida qo‘llashga bo‘lgan qiziqish kundan-kunga ortib bormoqda. Albatta ta’lim tarbiya 
shunday murakkab jarayonki, bu soha vakillaridan har bir mashg‘ulot uchun o‘ziga xos 
ijodkorlik, yuksak mahorat va yuqori tajriba talab etiladi. Bundan bir necha o‘n yillar avval 
ta’lim tizimida foydalanib kelingan usullar va vositalar vaqt o‘tishi bilan o‘zining mazmunan 
rangini yo‘qotib bormoqda. Buni oddiy ma’ruza, amaliy va seminar mashg‘ulotlarida 
odatdagi tarzda ya’ni, faqat o‘qituvchi tomonidan ma’lumotlar va fikrlar keltirlishi, o‘quvchi, 
talabalar esa faqat tinglovchi sifatida vaqt o‘tkazishi hollarida ko‘rishimiz mumkin. Bugungi 
kun ta’lim sohasi oldida turgan asosiy vazifalar shundan iboratki, bu kabi odatiy va eskicha 
usullardan voz kechib, yangi innovatsion ta’lim texnologiyalari va xorijiy ilg‘or tajribalarga 
asosan mashg‘ulotlarni tashkil etish muhim ahamiyatga ega. Bugungi kunda ta’limda 
«Aqliy hujum», «Fikrlar hujumi», «Tarmoqlar» metodi, «Sinkveyn», «BBB», «Beshinchisi 
ortiqcha», «6x6x6», «Bahs-munozara», «Rolli o‘yin», FSMU, «Kichik guruhlarda ishlash», 
«Yumaloqlangan qor», «Zigzag», «Oxirgi so‘zni men aytay» kabi zamonaviy texnologiyalar 
qo‘llanmoqda. 

Dars mashg‘ulotlarida o‘yin-topshiriqlarni takrorlash yoki mustahkamlash darslarida 
foydalanilsa ijobiy natija beradi. O‘yin-topshiriqning qaysi bir turini tanlash darsning turiga, 
sinf o‘quvchilarining o‘yin-topshiriqlarni bajarishga o‘rgatilganlik darajasi, ularning bilim 
saviyasi, mustaqil ijodiy ishlash imkoniyatlari, o‘rganilganlarni xotirada tez tiklay olishi, 
ijodkorlikning qay darajada shakllanganiga ham bog‘liq bo‘lishi kerak.

Bugungi kun o‘qituvchidan ilg‘or pedagogik va yangi axborotlar texnologiyalaridan o‘quv 
jarayonida foydalanishni talab etmoqda. Yuqoridagilardan kelib chiqib, tajribalarimiz asosida 
dars mashg‘ulotlarida interfaol metodlarni qo‘llash orqali ta’lim-tarbiya berish yo‘llariga doir 

fikrlarimizni bayon etamiz. O‘ylaymizki, u o‘quv mashg‘ulotlari samaradorligini oshirishda 
hamkasblarimizga amaliy yordam beradi. Shuningdek, o‘quvchilarni o‘z yo‘nalishini tanlash 
va mustaqil hayotga tayyorgarlik ko‘nikmalarini shakllantirishdek mas’uliyatli vazifani 
bajarishda ularning yaqin ko‘makchilardan biriga aylanadi. Quyida sinflar kesimida ayrim 
mavzular asosida o‘qitishning zamonaviy usullarini tatbiq etish bo‘yicha tavsiyalar beramiz. 

«Beshinchisi (oltinchisi, yettinchisi ...) ortiqcha» metodi
O‘quvchilar mantiqiy tafakkur yuritish ko‘nikmalariga ega bo‘lishlarida ushbu metod 

alohida ahamiyatga ega. Uni qo‘llashda quyidagi harakatlar amalga oshiriladi:
• O‘rganilayotgan mavzu mohiyatini ochib berishga xizmat qiluvchi tushunchalar 

tizimini shakllantirish;
• o‘quvchilarga mavzuga taalluqli bo‘lmagan tushunchani aniqlash va uni tizimdan 

chiqarish vazifasini topshirish;
• o‘quvchilarni o‘z harakatlari mohiyatini sharhlashga undash (mavzuni 

mustahkamlash maqsadida o‘quvchilardan tizimda saqlanib qolgan tushunchalarga ham izoh 
berib o‘tishlari hamda ular o‘rtasidagi mantiqiy bog‘liqlikni asoslashlarini talab etish lozim).

Metodni qo‘llashda quyidagi harakatlar tashkil etiladi:
 o‘qituvchi o‘zaro teng nisbatda mavzuga (bo‘lim, bob) oid va oid bo‘lmagan asosiy 

tushunchalar tizimini yaratadi;
 o‘quvchilar mavzuga (bo‘lim, bob) oid va oid bo‘lmagan asosiy tushunchalarn 

aniqlaydilar va daxldor bo‘lmagan asosiy tushunchalarni tizimdan chiqaradilar;
 o‘quvchilar o‘z harakatlarining mohiyatini izohlaydilar.
Metoddan individual, guruhli va ommaviy shaklda o‘quvchilar tomonidan mavzuning 

puxta o‘zlashtirilishini ta’minlash hamda ularning bilimlarini aniqlash maqsadida foydalanish 
mumkin.

1-sinf darsligidagi «Oshxona jihozlari», «Qushlar», «Uy hayvonlari va parrandalar» kabi 
mavzularini o‘rganishda yangi mavzuni mustahkamlash uchun mazkur metodni qo‘llash 
ijobiy natija beradi. Bunda mavzuga oid to‘rtta va taalluqli bo‘lmagan (ortiqcha) bitta so‘z 
(tushuncha, fikr) beriladi. 

O‘quvchilar ana shu so‘zni (tushuncha, fikr) aniqlaydilar. 
Masalan, 1-sinf darsligidagi 1-mashqda berilgan topshiriqni bajarishda quyidagicha 

qo‘llash mumkin. Yozuv ekranda ko‘rsatiladi. O‘quvchilar ortiqcha so‘zni aniqlashadi.
Uy hayvonlari: sigir, qo‘y, toshbaqa, ot, it.
So‘ng bu so‘zlar ishtirokida gap tuzish topshirig‘i beriladi va tuzilgan gaplar asosida 

axloqiy tarbiya beriladi.
Namuna: Ot - insonning eng ishonchli do‘sti. 
O‘quvchilar tomonidan tuzilgan gaplar asosida o‘quvchilar qalbida ona tabiatga muhabbat 

uyg‘otiladi, uy hayvonlariga nisbatan ijobiy munosabatda bo‘lishga o‘rgatiladi.
«Videotopishmoq» metodi
Hozirgi kunda pedagogik faoliyatda turli axborot vositalari (kompyuter, televideniye, 

radio, nusxa ko‘chiruvchi qurilma, slayd, video va audio magnitofonlar) yordamida ta’lim 
jarayoni tashkil etilishiga alohida e’tibor qaratilmoqda. O‘qituvchilar oldida ta’lim jarayonida 
turli axborot vositalaridan o‘rinli va maqsadga muvofiq foydalanish vazifasi turibdi.

Videotopishmoq metodidan foydalanishda quyidagi harakatlar amalga oshiriladi:
 o‘quvchilar e’tiboriga o‘rganilayotgan mavzu mohiyatini tasviriy yoritishga yordam 

beruvchi izohlarsiz bir nechta videolavha namoyish etiladi;
 o‘quvchilar har bir lavhada qanday jarayon aks ettirilganini izohlashadi;
 jarayonlarning mohiyatini daftarlariga qayd etishadi;
 o‘qituvchi tomonidan berilgan savollarga javob qaytarishadi.
Mazkur metod asosida mavzuga doir kompyuter orqali videolavha namoyish etiladi. 

O‘quvchilar videolavha mavzusi, unda ifodalangan mavzu haqida o‘z fikr-mulohazalarini 
bildirishadi.

Bu metodni 2-sinfda o‘quvchilarning unli va undosh tovushlar haqidagi bilimlarini sinash, 
uni mustahkamlash maqsadida ham qo‘llash mumkin. Masalan, ekran orqali unli tovushlar 
ko‘rsatiladi. Galma-galdan shu tovush bilan boshlanadigan so‘zlarni ifodalaydigan rasmlar 
ko‘rsatiladi. O‘quvchilar rasmlardagi narsa, buyum nomlarini daftarlariga yozadilar. Bunda 
o‘quvchilarning xotiralari mustahkamlanadi, so‘z boyligi oshadi.

I U A E O O‘

Xulosa qilib aytganda boshlang‘ich sinflarda interfaol metodlar va ta’limiy o‘yinlardan, 
zamonaviy axborot-kommunikatsiya texnologiyalaridan foydalanish o‘quvchilarni mustaqil 
fikrlashga, ijodiy izlanish va mantiqiy fikrlash doiralarini kengaytirish bilan birga ularni darslarda 
o‘rganganlarini hayot bilan bog‘lashga, qiziqishlarini oshirishga yordam beradi. O‘qituvchilarning 
bunday zamonaviy talablar asosida yaratilgan sharoitlardan samarali foydalanib, darslarni ilg‘or 
pedagogik hamda axborot kommunikatsiya texnologiyalari asosida tashkil etilishi ta’lim-tarbiya 
jarayonini sifatini kafolatlaydi.

Bizningcha, ta’limiy o‘yinlarga qo‘yiladigan asosiy talablar quyidagilardan iborat:
1. Ta’limiy o‘yinlar o‘quvchilar yoshiga mos bo‘lishi kerak;
2. O‘yinlar o‘tilayotgan mavzu mazmun-mohiyatiga mutanosib bo‘lishi lozim;
3. Ta’limiy o‘yinlarni o‘tkazish vaqti aniq belgilanishi shart;
4. Ta’limiy o‘yinlar ham ta’limiy, ham tarbiyaviy ahamiyatga ega bo‘lishi kerak;
5. Ta’limiy o‘yinlarning o‘tkazilish maqsadi, ahamiyati belgilanishi lozim.
Yuqoridagi talablarga amal qilingandagina dars samaradorligi ortadi va zamonaviy texnologiyalar 

ta’lim samaradorligiga xizmat qiladi.

